
Oleh Tun Dr Mahathir Mohamad

Dr Mahathir Mohamad menulis, ada pihak cuba menghalalkan rasuah dengan
mendakwa jika wang diterima diguna bukan untuk tujuan sogokan dibuat, maka
ia tidak menjadi rasuah.

Rasuah ialah jenayah yang dipandang keji dan kotor oleh semua masyarakat manusia. [a
dianggap lebih kotor daripada mencuri. Sebabnya ialah kerana sementara mencuri
dilakukan terhadap orang yang berada, tetapi rasuah menyasar orang miskin dan daif.

Nasib mereka yang miskin ini menjadi lebih buruk kerana terpaksa menyuap rasuah.
Masyarakat dan negara yang miskin tidak dapat dimajukan kerana rasuah meningkat
kos dan melewatkan keputusan dan pelaksanaan.

Ada pihak yang cuba menghalalkan rasuah dengan mendakwa jika wang yang diterima
diguna bukan untuk tujuan sogokan dibuat, maka ia tidak menjadi rasuah. Ia tidak
menjadi jenayah sebaliknya ia menjadi halal. Oleh itu terimalah sogokan rasuah kerana
ia tidak menjadi jenayah dan ia halal jika tidak laksana tujuan rasuah diberi.

Walaupun wang sogokan tidak diguna untuk tujuannya, tetapi wang atau pemberian
rasuah masih menjadi jenayah dan ia tidak boleh dihalalkan. Pegawai tinggi yang
menerima RM100 juta rasuah akan dikenakan tindakan sama ada dia tunai atau tidak
tunai tujuan rasuah yang diberi kepadanya.

Ada yang berkata rasuah tidak termasuk dalam jenayah hudud. Ia tidak akan dihukum
di dunia. [a hanya akan dihukum di akhirat.

Pendapat ini seolah-olah memperkecilkan hukum akhirat dan menggalakkan amalan
rasuah kerana tidak akan dihukum di dunia.

Pendapat seperti inilah yang merosakkan moral masyarakat manusia dan menghalang
proses ke arah bertamadun. Masyarakat ini tidak akan dipercayai kerana moralnya
rendah.

Dalam PRK baru-baru ini parti pemerintah menghulur duit, beras dan barangan elektrik
sebagai cara sogokan untuk mendapat undi.

Penerima pula disuruh bersumpah ‘Wallahi, Wabillahi, Watallahi’, supaya mengundi
parti yang sogok mereka. Jika mereka tidak undi seperti sumpahan mereka, maka segala
pemberian itu adalah haram dimakan atau diguna mereka.



Ramai yang terima yang sumpah mereka apabila ditunaikan maka penerimaan mereka
menjadi halal.

Sebenarnya pemberian kepada mereka adalah haram kerana ia sogokan rasuah. Rasuah
tetap rasuah dan tidak halal bagi pemberi dan penerima. Tidak melaksana tujuan
rasuah tidak akan menghalalkan rasuah. Balasan di dunia mungkin tidak berlaku kerana
yang menghulur rasuah adalah juga mereka yang dipertanggungjawab mengawal
rasuah. Pihak mereka ini lebih berdosa kerana sengaja tidak melaksanakan
tanggungjawab mereka mencegah rasuah, sebaliknya merekalah yang melakukan
rasuah.

Ada juga mereka yang berpendapat jika duit rasuah yang diterima diguna untuk
kebajikan atau ibadat, maka mereka terlepas daripada membuat kesalahan bahkan
mendapat pahala. Pendapat ini datang daripada orang yang ingin menyedapkan hati
mereka.

Sebenarnya wang hasil pencurian atau rasuah tetap haram. Kebajikan atau ibadat yang
dibuat tidak akan halalkan wang yang haram.

Ramailah yang sedia terima wang untuk buat ibadat haji dan umrah tanpa bertanya dari
mana datang wang yang diterima. Kita tidak dipaksa oleh agama untuk buat kerja haji
jika kita tidak mampu. Kita tidak dipaksa curi dan samun atau melakukan jenayah
rasuah supaya dapat menunaikan ibadat haji.

Tetapi ada pendapat bahawa ibadat ini, walaupun daripada punca kewangan yang tidak
halal, maka mereka sudah penuhi rukun kelima ini dan yang menghadiahkan belanja
haji, terlepas dosa rasuah.

Agama Islam memberi kelonggaran tentulah kerana tidak hendak membebankan umat
I[slam sehingga mereka terpaksa berjenayah untuk membiayai pelaksanaan ibadat ini.

Tidak ada dalam Al-Quran atau hadis sahih yang menyuruh orang Islam mengamalkan
rasuah atau menyamun atau mencuri supaya dapat buat kebajikan dan ibadat.

Yang menyebabkan adanya orang yang cuba menghalalkan rasuah, matlamat mereka
ialah kerana kepentingan duniawi seperti umpamanya politik. Dalam masyarakat yang
menghalalkan rasuah, yang berkuasa dan kaya boleh menindas yang miskin. Ini kerana
segala urusan pentadbiran akan menanggung kos rasuah. Keselamatan rakyat juga akan
terabai kerana sebahagian daripada dana pemerintah akan diselewengkan. Pihak
berkuasa akan menipu rakyat sepanjang masa.

Inilah sebabnya mereka yang berhajat menyalahgunakan kuasa kerajaan sanggup
menghulur rasuah daripada duit yang didapati secara halal atau tidak halal atau
mempergunakan duit kerajaan dengan cara yang salah. Bagi mereka ini rasuah yang
dihulurkan dalam pilihan raya adalah satu pelaburan yang akan hasilkan pendapatan
tinggi dan kuasa berterusan untuk menerima rasuah lagi.



Ingatlah, wahai pemberi dan penerima rasuah, walaupun terlepas hukum di dunia
tetapi di akhirat sogokan rasuah tidak akan menyelamatkan mereka daripada api
neraka.

